
Antonio Okendo da hiru belaunaldiz Espainiako armadaren alde borroka egin zuen Donostiako itsasgizon familiako ezagunena. Aita eta semea ere aritu ziren itsasoan. 

Bizitza osoa gerra egiten eman zuen Okendotarra 

Ibon Gaztañazpi 

Okendo aipatzean, Arabako iparraldeko Okondo bailara etorriko zaio hainbat arabarri gogora, garai batean Ukondo eta Okendo izen ofiziala izan zuena. Gipuzkoarrek, eta batez ere donostiarrek, aldiz, Okendo izena Urumea ibai ondoko plazarekin edo azpiko aparkalekuarekin lotuko dute. Nondik hartu du, baina, Donostia erdialdeko plazak izen hori? Noren omenez altxatzen da Maria Cristina hotela eta Viktoria Eugenia antzokiaren artean dagoen estatua? Bada, Antonio Okendoren ohorez. 

Okendotarrena, hiru belaunaldiz Espainiako armadarekin hainbat gerratan parte hartu zuen itsasgizonen familia donostiarra da. XVI. eta XVII. mendeetan, Espainiako hainbat armadak, batez ere, Ingalaterrako armadarekin izan zituzten itsas batailetan nabarmendu ziren Okendo sendiko aitona, aita eta semea. Horrek egin ditu ezagun, eta haietako batek, Antonio Okendok, egindako balentria militarrak direla-eta altxatzen da gaur egun Okendo plazako estatua. 

Antonio Okendo, ezagunena 

Sendiko marinelen hurrenkeran bigarrena, Antonio Okendo Zandategi 1577ko ekainean jaio zen, Donostian, orduko goi mailako nobleziako familia batean. Aita Espainiako itsas armadako kide zuen eta ama Maria Zandategi, Lasarteko dorretxe zaharreko anderea. Hezkuntza dotore eta garestia jaso ondoren, letretako ikasketak egin zituen, harik eta 16 urterekin armada espainiarrean zerbitzatzea erabaki zuen arte. Hamasei urte zituela, Napolira (Italia) zihoazen galeretan sartu zen, zaldun karguarekin. Geroago, armadatik Ozeanorako bidea hartu zuen, eta, 18 urte bete gabe zituela, bi gerraontzi txikiren ardura eman zioten. Hamar urte eman zituen bi ontzien arduradun, eta agidanez, denbora tarte horretan ez zuen aparteko ekintzarik burutu. 

1804. urtean eman zioten Okendori ezagun egingo zuen bere lehen misioaren ardura. Hain zuzen ere, Andaluzian, Galizian eta Portugalen itsasontziei eraso egiten zien kortsario ingeles bat harrapatzeko lantegia ezarri zioten. Historia agirietan agertzen denez, hilabete batez ingelesen ontzia harrapatu ezinik ibili ondoren, Cadizko golkoan (Espainia) egin zuen topo donostiarrak britainiarrarekin. Abordaia egin eta borroka gogorren ostean, Okendok bere helburua lortu zuen, eta garaipen horregatik, Espainiako erregeak harrera egin zion Lisboan. Hura izan zen ohorea eta entzutea eman zion lehenengo borrokaldia. 

Kortsarioa atxilotzeagatik jeneral izendatu zuten eta Kantauriko Eskuadra deitu zitzaionaren buru egin zuten. Gorputz militar hura Gipuzkoa, Bizkai eta Kantabriako ontzi eta soldaduz osaturiko taldea zen, armadako ontziak herbeheretarrengandik babestu eta Ameriketatik zetozen ontziak babestea helburu zuena. Urte dezente egin zituen zeregin horretan, hainbat espedizio militar zuzenduz eta itsasontzien bahiketetan parte hartuz. Lorturiko arrakastengatik almirante kargua lortu zuen. 

Hondarribian espetxeratua 

Lan horietan ari zela, ordea, ustekabeko handi bat izan zuen. Espainiako armadak, 1619an, Gibraltarko pasabidea zaintzen zuen flotako buruzagi izendatu zuen. Donostiarrak ez zuen kargua onartu nahi izan, eta horretarako hainbat aitzakia jarri zituen, besteak beste, ontzi bat eraikitzen ari zela. Eskaerari uko egiteagatik, Espainiako Erregearen Kontseiluak Okendo espetxeratzeko agindua eman zuen, eta, hala, Hondarribiko gazteluan preso sartu zuten. Denbora gutxira zigorra leundu egin zioten, eta Donostiako San Telmo komentuan sartu zuten, bere itsasontziak gainbegiratzera joateko baimenarekin. Laster utzi zuten aske, ordea, Ameriketara zihoazen ontzien ardura hartzeko baldintzarekin. 

Hala, handik aurrerako urteak Amerikara joan-etorrian eman zituen Okendok. Dozenaka borroka eta istilu izan zituen hainbat ontzirekin, eta, besteak beste, garai hartako Espainiako bizitza politikoan eragin itzela zeukan Olivaresko kondedukearen aholkulari bihurtu zen Amerikako gaietan. 1624an iskanbila handi samarra izan zuen Espainiako gorteekin, Okendok gidatu eta barnean altxorrak zeramatzan ontzi bat hondora joan zelako. Amerikarako ontzien ardura kendu zioten eta 12.000 dukat ordaintzera behartu zuten. 

Brasil eta Dunasko borrokak 

Amerikara bidean ibili zen urte guztietan liskar ugari izan zituen donostiarrak. Haietako bi dira sonatuenak: Brasilgo kanpaina eta Dunasko bataila. 1631n Okendo portugaldar erako 16 ontziren arduradun egin zuten, Ozeano Atlantikoa zeharkatu eta Brasilgo kostaldean Herbehereetako gerraontzien erasoak gelditzeko. 68 eguneko bidaiaren ondoren, Adriaan Hans Pater almirantearen ontziekin topo egin zuten donostiarraren menpeko militarrek eta borrokaldi gogorrean sartu ziren. Historialari espainiarrek jaso dutenez, 2.400 hildako gertatu ziren liskarrean, Okendok haien itsasontzi guztiak bere egin zituen eta Espainiako armadan ikaragarrizko ospea lortu zuen. Ekintza horregatik, Mahongo (gaur eguneko Menorca, Herrialde Katalanak) gobernadore izendatu zuten. 

1639an burutu zuen Okendok bere azken itsas bidaia. Espainiarrak orduan Frantziarekin eta Herbehereekin muturturik zebiltzan, eta haiekin borroka egiteko armadak 23 gerraontzi eta 1.700 gizon bildu zituen donostiarraren gidaritzapean. Coruñatik atera zen espedizioa abuztuan, eta irailean egin zuen topo Herbehereetako gerraontziekin Calaisko pasartean, Dunasen hain zuzen ere. Batailan, donostiarrak zeraman Santiago ontziak kanoikada ugari jaso zituen eta ia hondora joan zen. Okendo bera larri zauritu zen. Herbeheretarrek, ordea, ez zuten gerraontzia bahitzerik lortu eta ontziak Espainiarako bidea hartu zuen. Okendok berrogei egun egin zituen gaixo, sukarrarekin eta arroparik aldatu ere egin gabe. Coruñara heltzea lortu zuten, urak ateratzeko ponpak erabiliz eta zuloak estaliz. Hara iritsi zirenean, ordea, gipuzkoarrak ezin izan zion gaixotasunari buelta eman eta azken hatsa eman zuen, 1940ko ekainean. 

Aita eta semea 

Antonio Okendoren aita, Miguel Okendo Segura izan zen Okendotarrenean itsas armadarako grina sartu zuena. Haren semeak lortu zuen osperik ez zuen izan, baina Espainiako armadan eman zuen bizitza osoa. Gipuzkoako eskuadrako buruzagia izan zen eta Azore uharteetako setioan parte hartu zuen. Nolanahi ere, bere ospea datorkio Armada Garaiezina izeneko espedizioaren porrotean Medina Sidonia dukearen laguntzaile izan zelako eta bidaia horretan hil zelako. 

Antonio Okendoren ezkontzaz kanpoko semea izan zen Miguel Okendo. Ama Toledoko familia noble bateko alaba zen, baina Donostian jaiotakoa, haren aita eta aitona Miguel bezala. Eta haien moduan, armadan izena eman eta gerra egin zuen bere bizitza guztian. Kantauriko Eskuadraren buru zelarik errekonozimendu handi samarra lortu zuen, eta gero ontzigintzara eman zen. Espedizio batean, baina, berak gidatzen zituen ontzi guztiak hondora joan ziren Rota (Espainia) parean, eta behin betirako itsasoa utzi zuen. Lasarte-Orian egin zituen bere azken urteak, herri hartantxe sortu zuelarik lekaime brigidatarren komentua.  

Armada Garaiezina garaitu zuteneko espedizioan aritu zen Miguel Okendo 

Miguel Okendo Segurak parte hartu zuen ekintza militar ezagunena espainiarrek Itsas Armada Garaiezina izenez ezagutzen duten armadak buruturikoa da. Itsas armadaren buru Medina Sidonia kondearen laguntzaile lanetan aritu zen donostiarra armada hartan. 1588. urtean, Espainia eta Ingalaterra gerra betean zeudela, Felipe II.a Espainiako erregeak 137 ontzi eta 30.000 lagunez osaturiko gudarostea prestatu zuen Ingalaterra inbaditzeko asmoarekin. Lisboatik atera, Mantxako itsasartea zeharkatu eta Kent-eko konderrian lehorreratzea zen espainiarraren asmoa. 

Hasi eta buka, erabateko porrota izan zen espainiarrentzat espedizio militar hura. Hasteko, Bizkaiko Golkoa zeharkatzean, 40 ontzi galdu egin ziren. Mantxako pasabidean egin zuten topo Armada Garaiezinak eta Francis Drake kapitainak zuzentzen zuen Ingalaterrako ontzidiak. Hura izan zen bi indar militarrek espedizioak iraun zuen bitartean aurrez aurre borroka egin zuten aldi bakarra. Historialariak ez dira ados jartzen norgehiagoka hartan zeinek irabazi zuen erabakitzeko orduan. Kontua da batailaren ostean Ingalaterrako ontziak portura sartu zirela. Espainiarrek ezin izan zuten Flandriako portuetan sartu eta Iparraldeko eta Irlandako itsasoak zeharkatuta, Erresuma Batuari bira emateko erabakia hartu zuten. Denboraleen eraginez eta kostaldea ondo ezagutzen ez zutelako , ontzi mordoa hondoratu zen, eta 15.000 eta 20.000 soldadu espainiar hil ziren, baita Miguel Okendo bera. 

'Holandar erraria', Fokke marinelaren itsasontzi fantasmaren kondaira 

Europako marinelen hizketa gaien artean beti egon dira presente itsasontzi fantasmei buruzko kondairak. Ezagunena Holandar erraria edo Holandar hegalaria da. Tradizioaren arabera, portura itzuli ezin duen itsasontzia da ontzi fantasma bat, askok urrutitik ikusi dutena eta tarteka itxura misteriotsuko argi errainuak igortzen dituena. Elezaharrek diotenez, beste ontziren batek kasu egin edo karelera hurbilduz gero, ontzi fantasmako eskifaiak mezuak bidaliko dizkio aurreko mendeetan hildako pertsonei buruz. Holandar erraria-ren kondairaren inguruko ehunka bertsio egon dira mendeetan zehar itsasgizonen artean. Haien artean zabalduena, Okendotarren garaian, XVII. mendean, bizi izan zen Bernard Fokke marinel herbeheretarrari dagokiona da. Haren arabera, Fokke itsasgizon ausarta zen, Bataviaren eta Herbehereen arteko bidea 90 egunean egiteko gauza zena, eta itsasoan beste inor baino azkarrago bidaiatzen zuena; askoren ustez, deabruaren laguntzari esker. Gizon handi, indartsu, zakar eta bereziki itsusitzat jotzen du kondairak. Egun batean, bidaian abiatu eta ez zen itzuli kaira. Marinelen artean deabruak bere egin zuelako ustea zabaldu zen, eta Esperantza Onaren lurmuturra eta Amerika artean betiko nabigatzera zigortua izan zela. Bizar luzeko hiru agurek osatzen omen zuten ontzi fantasma hartako eskifaia, eta haiengana hurbiltzen ziren ontzi guztiak desagertu egiten omen ziren. Literaturan, operan eta zineman askotan kontatu da Holandar erraria-ren istorioa. 

